
sþ. 493. Tillaga til þingsályktunar [226. mál]
um athugun á staðsetningu nýrrar hafnar á suðurströnd landsins.

Flm.: Guðlaugur Gíslason, Garðar Sigurðsson, Ágúst Þorvaldsson,
Ingólfur Jónsson, Björn Fr. Björnsson, Steinþór Gestsson.

Alþingi ályktar að fela ríkisstjórninni að láta nú þegar hefja athugun á stað-
setningu nýrrar hafnar á suðurströnd landsins á svæðinu frá Dyrhólaey og vestur
um. Athuguninni verði hraðað eins og kostur er á, sérstaklega með tilliti til þess,
ef svo kynni að fara, að höfnin í Vestmannaeyjum og hafnarstæði þar færi for-
görðum af völdum eldgossíns.

Til að framkvæma athugunina skal samgönguráðuneytið skipa nefnd sex manna.
Skal einn tilnefndur af Hafnamálastofnun rikisins, einn af skipulagsstjórn ríkisins,
einn af Útvegsbændafélagi Vestmannaeyja, einn sameiginlega af samtökum sjó-
manna og verkalýðsfélögunum í Vestmannaeyjum, einn af bæjarstjórn Vestmanna-
eyja, og enn fremur skal samgönguráðuneytið skipa einn mann í nefndina án til-
nefningar, og skal hann vera formaður nefndarinnar.

Nefndin skal skila áliti svo fljótt sem við verður komið.

Greinargerð.
Vestmanneyingar hafa af eðlilegum ástæðum mjög hugleitt, hver aðstaða þeirra

yrði, ef höfnin í Eyjum færi forgörðum af völdum eldgossíns og Vestmannaeyjar
ekki lengur taldar byggilegar.



Flestir munu telja, að ef svo hörmulega tækist til, mundi vera hagkvæmast
fyrir alla aðila, bæði Vestmanneyinga og þjóðarheildina. að þeir héldu sem mest
hópinn og byggðu upp nýtt bæjarfélag við sitt hæfi. En frumskilyrði fyrir því, að
hægt sé að gera þessa hugmynd að veruleika, er, að byggð verði ný höfn á suður-
strönd landsins, sem lægi sem bezt við þeim fiskimiðum, sem Vestmanneyingar eru
vanir að stunda, og að nægilegt athafnasvæði væri við höfnina fyrir þau fisk-
vinnslu- og þjónustufyrirtæki, sem bátaflotinn þarfnast, auk landrýmis fyrir íbúðar-
hús, almenn þjónustufyrirtæki og opinberar byggingar, miðað við kaupstað af ekki
minni stærðargráðu en áætlun hafði verið gerð um, að Vestmannaeyjar yrðu, er
fram liðu stundir.

Samkvæmt skýrslu siglingamálastjóra voru um s.L áramót skrásett í Vest-
mannaeyjum samtals 85 fiskiskip af ýmsum stærðum, hin stærstu um 300 smá-
lestir. Viðurkennt er af stjórnvöldum og landsmönnum flestum, að afli Vestmanna-
eyjaflotans sé, eftir að hann hefur verið fullunninn til útflutnings, veigamikill
þáttur í tekju- og gjaldeyrisöflun þjóðarinnar, sem áhrif hafi haft á þjóðarbúskap-
inn í heild.

Vestmanneyingar hafa frá fyrstu tíð staðið fast saman um hagsmunamál sín
og í ýmsum tilfellum verið brautryðjendur í sambandi við útgerð og vinnslu sjávar-
afurða. Það verður því að teljast þjóðarhagur, að það fólk, sem byggt hefur Eyjarnar,
geti sem mest haldið hópinn við sem líkastar aðstæður og atvinnuskilyrði og það
áður bjó við, ef svo hörmulega fer, að þær náttúruhamfarir, sem nú standa yfir,
leiða til þess, að Vestmannaeyjar verða taldar óbyggilegar, þegar eldgosinu lýkur.

Ef bátafloti Vestmanneyinga og atvinnutæki ættu eftir að sundrast og dreifast
á hinar ýmsu verstöðvar á Suður- og Suðvesturlandi, er mjög mikil hætta á, að hann
kæmi þjóðarbúinu í heild hvergi nærri að þeim notum, sem hann hefur gert fram
að þessu.

Kringum Vestmannaeyjar, bæði vestan við þær og austan, eru einhver beztu
fiskimið landsins. Vestmanneyingar hafa á undanförnum áratugum, af eðlilegum
ástæðum, aflað sér mun meiri reynslu og þekkingar en aðrir, með hvaða hætti þessi
fiskimið verða bezt nýtt. Þetta leiðir enn rök að því, að þjóðfélagslega mun það
reynast happadrýgst, ef svo iIIa fer, að Vestmanneyingar verði að flýja eyjarnar,
að nú þegar verði hafin athugun á því, hvar eðlilegast væri, að þeir byggðu upp
nýtt samfélag, sem atvinnulega séð byggðist á nýtingu þeirra fiskimiða, sem þeir
frá fyrstu tíð hafa búið við og þekkja manna bezt.

Bygging hafnar á suðurströnd landsins hefur oft verið rædd bæði innan Alþingis
og utan þess. Athuganir á hafnarstæðum hafa átt sér stað á undanförnum árum, og
virðist þar um ýmsa möguleika að ræða.

Verkefni þeirrar nefndar, sem þingsályktunartillagan gerir ráð fyrir, ætti fyrst
og fremst að beinast að því að komast að niðurstöðu um, hvar höfn yrði bezt stað-
sett með það fyrir augum, að bátafloti Vestmanneyinga gæti með sem mestum
árangri nýtt áfram þau fiskimið, sem hann fram að þessu hefur byggt afkomu sína
á. Tillagan gerir ráð fyrir, að nefndin verði skipuð þremur aðilum, sem með hafnar-
og skipulagsmál fara fyrir hönd stjórnvalda, og auk þess þremur aðilum, sem skip-
aðir yrðu af hinum ýmsu félagasamtökum í Vestmannaeyjum. Flm. telja, að í þessu
sambandi verði að hafa í huga, að Vestmanneyingar eins og aðrir verða að hafa
um það frjálst val og ákveða sjálfir, hvar þeir vilja búsetja sig, ef þeir nauðugir eða
viljugir þurfa að taka ákvörðun um búsetuskipti. Það er því grundvallaratriði, að
fulltrúar Vestmanneyinga í nefndinni fái að ráða, hvar höfn á suðurströndinni yrði
staðsett, ef hinir sérfróðu menn í nefndinni telja það ekki óhagkvæmt af tækni-
legum ástæðum.

Bygging nýrrar hafnar á suðurströndinni, sem koma ætti í stað Vestmanna-
eyjahafnar, verður að skoðast í allt öðru ljósi en hafnarframkvæmdir almennt.
Fjármagn til hennar mætti ekki hafa áhrif á byggingu annarra hafna, heldur yrði
til að koma erlent fjármagn og höfnin að byggjast með miklu meiri hraða en al-



mennt á sér stað, ef hugmyndin um áframhaldandi samfélag Vestmanneyinga á að
verða raunhæf, sem flestir munu sammála um, að sé ekki einasta fyrir þá. heldur
einnig þjóðhagslega séð hagkvæmast.

Eins og áður er minnzt á. hafa á undanförnum árum verið gerðar nokkrar
athuganir á hafnarstæði á suðurströnd landsins. Verður að teljast eðlilegt frá hendi
Alþingis og stjórnvalda, miðað við þær aðstæður, sem nú eru fyrir hendi, að athug-
unum þessum verði hraðað eins og tök eru á og þá höfð alveg sérstaklega hliðsjón
af þvi, að þær náttúruhamfarir, sem enn standa yfir, geta leitt til þess, að hafnar-
skilyrði öll fari forgörðum i Vestmannaey.jum.

Flm. telja, að verkefni nefndarinnar eigi fyrst og fremst að vera að komast að
niðurstöðu um, hvar höfn væri bezt staðsett á suðurströndinni í samræmi við það,
sem i efni tillögunnar felst og fram kemur i greinargerð.

Þegar til ákvörðunar um hafnargerð á suðurströnd landsins kemur, hljóta sér-
fróðir aðilar, innlendir og/eða erlendir, að hanna verkið og gera alla nauðsynlega út-
reikninga og kostnaðaráætlanir, sem slíkar stórframkvæmdir að sjálfsögðu krefjast,
jafnframt þvi sem gera yrði skipulag að þeim byggðarkjarna, sem reikna verður með,
að í kringum slíka höfn mundi rísa.


